Nafarroa Bai parlamentu-taldeari atxikitako foru parlamentari Aitor Etxarri Pellejero jaunak informazioa eskatu du (PES 398) Nafarroak Birmingham-eko Turismo Azokan izandako parte-hartzeari buruz. Hona Vianako Printzea Erakundea-Kultura eta Turismo Departamentuko kontseilariaren erantzuna.
Zenbatekoa da Nafarroak Birmingham-eko Turismo Azokan aurkeztu duen eskaintzaren aurrekontua?
Birminghameko Boat and Caravan Show azokan parte hartzeak, guztira, 78.000 euroko aurrekontua du, BEZ barne. Aurrekontuan hauek sartzen dira: azoka-esparruko lurzorua alokatzea; stand-a diseinatzea, muntatzea eta desmuntatzea; Nafarroako gastronomia sustatzea eta, horretarako, erakustaldi bat egitea (cooking show) stand-ean azokak irauten duen egun guztietan; eta entzierroaren simulagailua alokatzea.
Nafarroako Gobernuaren asmoa da entzierroaren simulagailua parte hartzen den azoka guztietara eramatea? Nafarroako Gobernuak ba al dauka, entzierroaren simulagailuaz gain, gure erkidegoari buruzko beste turismo-eskaintzarik?
Ez dauka asmo hori.

Beste turismo-eskaintza batzuk: eremu guztietako argitalpenak, turismo-arloko profesionalek zabalduta; gaika antolatutako argazkiak eta ikus-entzunezkoak; elementu ludikoak –entzierroaren simulagailua, adibidez, kasu honetan–.

Kultura eta Turismo Departamentuak turismo-azoketan jartzen dituen diseinuko standen planteamendu orokorra esparru hauen inguruan egoten da antolatuta:
– Nafarroako turismo-eskaintza osoaren informazio-gunea, non turismo-profesional esperientziadunek Nafarroa jomuga turistiko gisa saltzen baitute, eta Foru Komunitatean turismoarentzat erakargarriak diren gauzei buruzko argitalpenak banatzen baitituzte.
– Nafarroaren turismo-eskaintza jasotzen duten argazkiak eta ikus-entzunezkoak, gaika antolatuta, eta standaren egituraz baliatuta, Foru Komunitatearen irudiek eragin positiboa izan dezaten azokara joaten direnen artean.
– Elementu ludikoren bat jartzea, bisitarien arreta erakartzeko eta haiek standera hurbilarazteko, informatzaile profesionalek Nafarroa jomuga turistiko gisa bisitari gehiagori saltzeko aukera izan dezaten. Birminghameko Boat and Caravan Show azokaren kasuan, entzierroaren simulagailua jartzea erabaki zen, 2009ko FITUR-en izandako esperientzia ona ikusita.
Hitz batean, Birminghameko azokan Nafarroaren turismo-eskaintza guztia zegoen ordezkatuta, Nafarroako gastronomia aberatsa eta, batere zalantzarik gabe, erakargarria barne, eta simulagailua beste elementu bat izan zen bisitarien arreta erakartzeko, bisitariek azokan dauden eskualdeen turismo-eskaintzen artean aukeratu behar baitute.
Gainera, VPE-Kultura eta Turismo Departamentua beste zenbait turismo-azokatara joan da urtean zehar: FITUR, Navartur (Iruñea), Vakantiebeurs (Utrecht), BTL (Lisboa), Vakantiesalon (Anberes) eta abar. Oraingoz, entzierroaren simulagailua Birminghamekoan baino ez da jarri. Nolanahi ere, departamentu honek ez du baztertzen elementu hori berriz erabiltzea, baldin eta etorkizunean ikusten bada simulagailua standean jartzeak erraztu egiten duela Nafarroa, oro har, jomuga turistiko gisa saltzea. 
Nafarroako Gobernuari ez al zaio iruditzen gure turismo-eskaintza gehiegi ari dela biltzen entzierroaren inguruan?
Kultura eta Turismo Departamentuak kontu handiz ematen du azoketan Nafarroaren erakargarritasun turistiko osoaren berri. Hala ere, entzierroak, mundu osoan ezaguna baita, azoken bisitarien arreta bereganatzen du, eta Nafarroaren erakargarritasun turistiko osoa jakinaraztea errazten die Nafarroako informatzaile profesionalei. 
Birminghameko azokarako aipaturiko hirurez gain, beste eskaintzarik lantzen ari al da?
Ez dakigu zer eskaintza diren zure galderan aipatutakoak?

Beste eskaintzarik lantzen ari garen galderari dagokionez, berriz esan behar da Kultura eta Turismo Departamentua agertzen den azoka guzti-guztietan Nafarroaren erakargarritasun turistiko osoa dagoela ordezkatuta, eta azpimarragarria dela 2010. urtea, Done Jakueren urtearen sustapenagatik, bai eta krisiaren aurkako "Nafarroak Doan Hartzen zaitu" neurriengatik ere, laster abiaraziko baitira.
Hori jakinarazten dizut, Nafarroako Parlamentuko Erregelamenduaren 192. artikuluan xedatutakoa betez.

